
 

Appendix 1. Translation of abstract in ʻŌlelo Hawaiʻi. 

 

Ka hōʻuluʻulu pōkole 

 

He koʻikoʻi nā papahana hoʻāuna manu no ka hoʻōla ʻana i nā manu i ʻane make loa 

paha, a i ʻane make loa nō, a he nui ka waiwai o ua ʻano papahana nei i ka hoʻāuna 

ʻana i nā manu ma nā wahi maluhia loa i hiki ke mālama hikiwale ʻia. Akā, he pono 

e akahele i ke koho ʻana i kahi o ka papahana, me ka noʻonoʻo ʻana i kekahi mau 

ana hoʻohālike, i kō maikaʻi ai ka pahuhopu. ʻO kekahi o ia mau ana, ʻo ia ka hiki 

ʻana ke hui pū me nā manu e hoʻomau ʻē ana ma ia wahi, e laʻa ka paio ʻana ma 

waena o nā lāhui manu. Ma kēia huli ʻana e nānā ʻia ana ʻekolu lāhui manu no loko 

mai o ka ʻohana Procellariidae ma Hawaiʻi nei - ʻelua manu ʻāpaʻakuma i ʻane make 

loa, ʻo ia ka ʻuaʻu (Pterodroma sandwichensis) lāua me ka ʻaʻo (Puffinus newelli), me 

kekahi manu ʻōiwi, ʻo ia ka ʻuaʻu kani (Ardenna pacifica) - i ana ʻia ai ka nui o ka 

paio ʻana ma waena o ua mau lāhui manu nei. Ua nānā ʻia nā ʻāuna manu ma ʻeono 

wahi e mālama ʻia nei ma Kauaʻi, ʻelima wahi ma uka ma ke kuahiwi, a he hoʻokahi 

ma kahakai. Kūkulu ʻia nā pahupaʻikiʻi ma nā lua a nā manu, a paʻi kiʻi ʻia nā lāhui 

manu ke hui pū. Ua ʻike ʻia ka paio ʻana ma waena o nā lāhui manu ma nā wahi 

āpau. Ma kahi kahakai, paio mau ana ka ʻuaʻu kani i nā kōkoʻolua ʻaʻo, a kīpaku ʻia 

ke 55.6% o nā kōkoʻolua ʻaʻo i hoʻomau ʻē, a me ke 87.5% o nā kōkoʻolua e hoʻāʻo 

ana. Ma nā wahi o uka, ʻike ʻia ka paio ʻana ma waena o ka ʻuaʻu kani me ka ʻaʻo ma 

nā wahi āpau, a ua nui aʻela ka paio ʻana e like pū me ka nui ʻana aʻe o ka heluna o 

nā manu. He māhele koʻikoʻi nō ka hoʻāuna manu ʻana i mālama ʻia ai nā manu 

lawaiʻa ā puni ka honua, eia naʻe, e like me ka i hōʻike ʻia ma loko o kēia huli ʻana, 

he pono e noʻonoʻo ʻia i ka wā o ka hoʻolālā ʻana, ka noho pū ʻana mai o nā lāhui 

manu ʻē aʻe, inā nō e kō kēia ʻano papahana. He keu hoʻi inā ua noho ʻē mai ka ʻuaʻu 

kani (a i ʻole paha he hiki ke hoʻi mai) ma kahi e mālama ʻia ana, a i ʻole ia, inā ua 

noho ʻē mai he heluna nui o kekahi lāhui manu e hoʻomau ana, i like ka nui o ke 

kino a me ke ʻano o ka ʻimi ʻana i wahi e hoʻomau ai. 

 


